
Annotatsiya. Sanoat korxonalarida investitsion jarayonlarni boshqarishning tashkiliy-iqtisodiy 
mexanizmi nazariy va metodologik jihatdan tadqiq etilgan. Investitsion boshqaruv mexanizmining mazmuni, 
tarkibiy elementlari, subyektlari, obyektlari, tamoyillari va funksiyalari tizimlashtirilgan. Investitsion faoliyatni 
fragmentar boshqarishdan strategik rejalashtirish, loyihalarni ko‘p mezonli baholash, investitsion portfelni 
shakllantirish, moliyalashtirish manbalarini optimallashtirish, risklarni boshqarish, raqamli monitoring va 
postinvestitsion auditni birlashtiruvchi integrallashgan modelga o‘tish zarurati asoslangan. Tashkiliy-iqtisodiy 
mexanizmning sakkizta funksional blokdan iborat konseptual tuzilmasi taklif etilgan. Ushbu mexanizm 
investitsion qarorlarning asoslanganligini, kapitaldan foydalanish samaradorligini, boshqaruv shaffofligini 
hamda sanoat korxonalarining uzoq muddatli raqobatbardoshligini oshirishga xizmat qilishi ilmiy jihatdan 
asoslab berilgan.

Kalit so‘zlar: investitsiya, investitsion jarayon, sanoat korxonasi, tashkiliy-iqtisodiy mexanizm, investitsion 
strategiya, investitsion loyiha, investitsion portfel, moliyalashtirish, risk-menejment, raqamlashtirish, monitoring, 
postinvestitsion audit.

Аннотация. Организационно-экономический механизм управления инвестиционными процессами 
на промышленных предприятиях исследован в теоретическом и методологическом аспектах. 
Систематизированы содержание, структурные элементы, субъекты, объекты, принципы и функции 
механизма инвестиционного управления. Обоснована необходимость перехода от фрагментарного 
управления инвестиционной деятельностью к интегрированной модели, объединяющей стратегическое 
планирование, многокритериальную оценку проектов, формирование инвестиционного портфеля, 
оптимизацию источников финансирования, управление рисками, цифровой мониторинг и 
постинвестиционный аудит. Предложена концептуальная структура организационно-экономического 
механизма, состоящая из восьми функциональных блоков. Научно обосновано, что данный механизм 
способствует повышению обоснованности инвестиционных решений, эффективности использования 
капитала, прозрачности управления и долгосрочной конкурентоспособности промышленных 
предприятий.

Ключевые слова: инвестиции, инвестиционный процесс, промышленное предприятие, 
организационно-экономический механизм, инвестиционная стратегия, инвестиционный проект, 
инвестиционный портфель, финансирование, риск-менеджмент, цифровизация, мониторинг, 
постинвестиционный аудит.

Abstract. The organizational and economic mechanism for managing investment processes at 
industrial enterprises is examined from theoretical and methodological perspectives. The content, structural 
elements, subjects, objects, principles, and functions of the investment management mechanism are 

systematized. The need to transition from fragmented investment management to an integrated model 
combining strategic planning, multicriteria project appraisal, investment portfolio formation, optimization 
of financing sources, risk management, digital monitoring, and post-investment audit is substantiated. 
A conceptual structure of the organizational and economic mechanism consisting of eight functional 
blocks is proposed. The findings substantiate that this mechanism contributes to improving the soundness 
of investment decisions, capital utilization efficiency, management transparency, and the long-term 
competitiveness of industrial enterprises.

Keywords: investment, investment process, industrial enterprise, organizational and economic mechanism, 
investment strategy, investment project, investment portfolio, financing, risk management, digitalization, 
monitoring, post-investment audit.

K I R I S H
Jahon iqtisodiyotida texnologik o‘zgarishlar, resurslar narxining beqarorligi, raqobatning kuchayishi 

va ekologik talablarning oshishi sanoat korxonalarining investitsion faoliyatiga yangi talablarni qo‘ymoqda. 
“Yangi O‘zbekistonning uzoq muddatli rivojlanish strategiyasida iqtisodiyotni modernizatsiya qilish, sanoatning 
raqobatbardoshligini oshirish, investitsion faollikni kuchaytirish va zamonaviy texnologiyalarni joriy etish ustuvor 
yo‘nalishlar sifatida belgilangan. Shu sababli sanoat korxonalarida investitsion jarayonlarni strategik boshqarish 
mamlakat iqtisodiy siyosatining muhim tarkibiy qismi hisoblanadi [1; 3].” Bunday sharoitda investitsiyalarni faqat 
kapital qo‘yilmalar hajmi sifatida ko‘rish yetarli emas. Korxonaning barqaror rivojlanishi investitsion resurslarni 
qanday tanlash, yo‘naltirish, moliyalashtirish va nazorat qilishga bevosita bog‘liq [4].

Sanoat korxonalarida investitsion jarayonlar, odatda, yuqori kapital sig‘imi, uzoq amalga oshirish muddati, 
murakkab texnologik bog‘liqliklar va ko‘p sonli risk omillari bilan tavsiflanadi. “Investitsion jarayonlarni boshqarish 
murakkab va ko‘p omilli jarayon bo‘lib, u korxona tomonidan qabul qilingan investitsion strategiyani amalga 
oshirish, zarur resurslar bilan ta’minlash hamda loyiha ijrosini muntazam nazorat qilishni talab etadi. Shu sababli 
investitsion boshqaruvda strategik qarorlar, moliyaviy resurslar va nazorat mexanizmlarining o‘zaro uyg‘unligi 
ta’minlanishi lozim [7].” Shu sababli investitsion faoliyatni samarali tashkil etish faqat moliyaviy hisob-kitoblar 
bilan cheklanmaydi. U strategik boshqaruv, tashkiliy muvofiqlashtirish, texnik ekspertiza, risklarni baholash, 
axborot ta’minoti va nazorat tizimlarining uyg‘un faoliyatini talab etadi.

Amaliyotda investitsion takliflar turli tarkibiy bo‘linmalar tomonidan shakllantirilishi, ularning asoslanish 
darajasi va baholash mezonlari o‘zaro farq qilishi mumkin. Bunday yondashuvda loyihalar o‘rtasida resurslarni 
samarali taqsimlash, investitsion portfel muvozanatini ta’minlash hamda korxona strategiyasi bilan individual 
loyihalar o‘rtasidagi bog‘liqlikni yanada mustahkamlash muhim ahamiyat kasb etadi.

Shu nuqtai nazardan, investitsion jarayonlarni boshqarishning tashkiliy-iqtisodiy mexanizmini nazariy 
jihatdan aniqlashtirish va uning amaliy modelini ishlab chiqish dolzarb ilmiy vazifa hisoblanadi. Mazkur 
maqolaning maqsadi sanoat korxonalarida investitsion jarayonlarni boshqarishning tashkiliy-iqtisodiy mexanizmi 
mazmunini ochib berish, uning tarkibiy bloklarini tizimlashtirish va takomillashtirilgan konseptual modelini taklif 
etishdan iborat.

M A V Z U G A  O I D  A D A B I Y O T L A R  S H A R H I
Investitsion jarayonlarni boshqarish muammosi mahalliy va xorijiy iqtisodiy adabiyotlarda turli nuqtai nazardan 

yoritilgan. Milliy iqtisodchilardan A.V. Vahobov, Sh.X. Xajibakiyev va N.G. Muminovning tadqiqotlarida xorijiy 
investitsiyalarni jalb etish va ulardan foydalanish masalalari, D.G. G‘ozibekovning ishlarida esa investitsiyalarni 
moliyalashtirish masalalari tahlil qilingan [4; 5]. G‘.Sh. Xonkeldiyevaning tadqiqotlarida korporativ boshqaruvning 
ilmiy-metodologik asoslari va tarmoq xususiyatlariga ega tashkiliy-iqtisodiy mexanizmlar o‘rganilgan. Xususan, 
telekommunikatsiya sohasi misolida investitsion faoliyatni boshqarishning tashkiliy-iqtisodiy mexanizmi ishlab 
chiqilgan [6; 7; 8].

Muallifning avvalgi tadqiqotlarida Farg‘ona viloyati sanoat korxonalari misolida investitsion jarayonlarni 
boshqarishning amaldagi holati tahlil qilingan hamda tashkiliy-iqtisodiy mexanizmlarni takomillashtirish 
yo‘nalishlari ishlab chiqilgan [12; 14; 15]. Bu ishlar mazkur maqolada taklif etilayotgan konseptual modelning 
empirik va uslubiy asosini shakllantiradi.

Xorijiy iqtisodiy fikrda investitsion jarayonlarni boshqarish nazariyasi bir necha yo‘nalishda rivojlangan. 
Klassik investitsiya nazariyasi kapital qo‘yilmalarning vaqt va foiz stavkasi bilan bog‘liqligini asoslagan 
bo‘lsa, korporativ moliya nazariyasi kapital tuzilmasi va moliyalashtirish manbalarini tanlash masalalarini 
ochib bergan. Portfel nazariyasi investitsion qarorlarni alohida loyihalar sifatida emas, balki risk va 
daromadlilik nuqtai nazaridan muvozanatlangan majmua sifatida ko‘rib chiqish zarurligini asoslagan. 
Bu yondashuv keyinchalik korxona darajasidagi investitsion portfelni boshqarish konsepsiyasiga asos 
bo‘lgan.

Shu bilan birga, mavjud adabiyotlar tahlili investitsion boshqaruvning moliyalashtirish, risklarni boshqarish 
va monitoring kabi alohida elementlarini yagona tashkiliy-iqtisodiy mexanizm doirasida o‘zaro uyg‘unlashtirish 
hamda sakkizta funksional blokni birlashtiruvchi kompleks model asosida tadqiq etish yo‘nalishini yanada 
rivojlantirish maqsadga muvofiqligini ko‘rsatadi. Bu esa mazkur maqolada taklif etilayotgan integrallashgan 
yondashuvning ilmiy dolzarbligini asoslaydi.

T A D Q I Q O T  M E T O D O L O G I YA S I
Investitsion jarayon korxonaning strategik maqsadlarini kapital qo‘yilmalar orqali amaliy natijalarga 

aylantiruvchi uzluksiz iqtisodiy jarayondir. “O‘zbekiston Respublikasining amaldagi qonunchiligiga ko‘ra, 
investitsiya faoliyati investitsiyalarni amalga oshirish bilan bog‘liq harakatlar majmuini qamrab oladi. Bu esa 
investitsion jarayonni faqat mablag‘ joylashtirish sifatida emas, balki investitsion qarorni tayyorlash, resurslarni 
safarbar etish, loyihani amalga oshirish va natijalarni nazorat qilishni birlashtiruvchi faoliyat sifatida talqin etish 
zarurligini ko‘rsatadi [2].” U investitsion ehtiyojni aniqlashdan boshlanib, loyiha tashabbusini shakllantirish, 
texnik-iqtisodiy asoslash, moliyalashtirish, amalga oshirish, monitoring va yakuniy natijalarni baholash 
bosqichlarini qamrab oladi.

Investitsion jarayonning asosiy xususiyati uning vaqt, risk va natija o‘rtasidagi bog‘liqligidadir. 
Investitsion qaror qabul qilingan vaqt bilan iqtisodiy samara olingan vaqt oralig‘i qanchalik uzoq bo‘lsa, 
bozor, texnologiya, valyuta, xomashyo va boshqaruv risklarining ta’siri shunchalik kuchayadi. Shu sababli 
investitsion boshqaruv faqat loyiha boshlanishida emas, balki uning butun hayotiy sikli davomida amalga 
oshirilishi kerak.

Korxonada investitsion jarayonlarni boshqarish resurslarni strategik maqsadlarga muvofiq safarbar 
etish, investitsion takliflarni tanlash, moliyalashtirish manbalarini shakllantirish, loyiha ijrosini nazorat qilish va 
erishilgan natijalarni baholashga qaratilgan boshqaruv faoliyati sifatida talqin qilinadi.

Investitsion jarayonlarni boshqarish samaradorligi investitsiya hajmining ko‘pligi bilan emas, balki kapital 
qo‘yilmalar natijasida yaratilgan qo‘shimcha iqtisodiy qiymat, texnologik yangilanish, xarajatlarning kamayishi, 
ishlab chiqarish barqarorligi va bozor imkoniyatlarining kengayishi bilan o‘lchanishi lozim.

Tashkiliy-iqtisodiy mexanizm iqtisodiy maqsadlarga erishishni ta’minlovchi tashkiliy tuzilma, boshqaruv 
vakolatlari, iqtisodiy vositalar, rag‘batlar, usullar, axborot oqimlari va nazorat tartiblarining o‘zaro bog‘langan 
tizimidir. Korporativ boshqaruvning ilmiy-metodologik yondashuvlarida boshqaruv mexanizmining 
samaradorligi strategik maqsadlar, tashkiliy tuzilma, iqtisodiy vositalar, axborot ta’minoti va nazorat 
funksiyalarining o‘zaro muvofiqligiga bog‘liq ekanligi ta’kidlanadi [6]. Mazkur yondashuv investitsion boshqaruv 
mexanizmini ham alohida elementlar yig‘indisi sifatida emas, balki o‘zaro bog‘langan yaxlit tizim sifatida ko‘rib 
chiqishni talab etadi. “Ilmiy adabiyotlarda investitsion faoliyatni boshqarishning tashkiliy mexanizmlariga 
normativ-huquqiy va uslubiy hujjatlarni ishlab chiqish, boshqaruv tuzilmalarini shakllantirish, standart va 
reglamentlarni belgilash, axborot ta’minotini tashkil etish, boshqaruv shakllari va usullarini tanlash, vazifa 
hamda vakolatlarni taqsimlash, shuningdek, integratsiya va kooperatsiyani rivojlantirish kiritiladi [8].” Mazkur 
elementlar sanoat korxonasida investitsion qarorlarning tartibli va muvofiqlashtirilgan holda qabul qilinishini 
ta’minlaydi.

Investitsion jarayonlarga nisbatan ushbu mexanizm korxona strategiyasi bilan investitsion loyihalar, 
moliyaviy resurslar, tashkiliy vakolatlar va yakuniy natijalar o‘rtasidagi uzviy bog‘liqlikni ta’minlaydi. U investitsion 
qarorlar kim tomonidan, qanday axborot asosida, qaysi mezonlar bo‘yicha va qanday javobgarlik doirasida 
qabul qilinishini belgilaydi.

Mualliflik yondashuviga ko‘ra, sanoat korxonalarida investitsion jarayonlarni boshqarishning tashkiliy-
iqtisodiy mexanizmi — bu strategik diagnostika, investitsion loyihalarni shakllantirish va ko‘p mezonli baholash, 
investitsion portfelni muvozanatlash, moliyalashtirish va risklarni boshqarish, raqamli monitoring hamda 
postinvestitsion auditni yagona boshqaruv sikliga birlashtiruvchi tashkiliy tuzilmalar, iqtisodiy vositalar va 
boshqaruv usullari tizimidir.

Mazkur ta’rif mexanizmning ikki asosiy tomonini birlashtiradi. Tashkiliy tomon vakolatlar, javobgarlik, 
boshqaruv darajalari, bo‘linmalararo hamkorlik va qaror qabul qilish tartibini qamrab oladi. Iqtisodiy tomon esa 
loyiha samaradorligi, kapital qiymati, moliyalashtirish manbalari, risk va natijadorlik ko‘rsatkichlariga asoslanadi 
(1-rasm).

1-rasm. Sanoat korxonalarida investitsion jarayonlarni 
boshqarishning tashkiliy-iqtisodiy mexanizmi1

T A H L I L  V A  N A T I J A L A R
Tashkiliy-iqtisodiy mexanizmning bosh maqsadi korxona investitsion resurslarini strategik ustuvor 

yo‘nalishlarga safarbar etish va har bir kapital qo‘yilmaning iqtisodiy, texnologik hamda strategik natijadorligini 
oshirishdan iborat.

Ushbu maqsadga erishish uchun mexanizm bir qator vazifalarni bajaradi: investitsion ehtiyojlarni aniqlash; 
loyihalarni yagona mezonlar asosida baholash; ustuvor loyihalarni tanlash; investitsion portfelni muvozanatlash; 
moliyalashtirish manbalarini optimallashtirish; risklarni aniqlash va kamaytirish; loyiha ijrosini nazorat qilish; 
investitsiyadan keyingi real natijalarni baholash.

Mexanizmning samaradorligi uning barcha elementlari o‘rtasida axborot va qarorlar uzluksizligi 
ta’minlanganida namoyon bo‘ladi. Masalan, strategik diagnostika natijalari loyiha tanloviga, loyiha bahosi 
moliyalashtirish tuzilmasiga, monitoring natijalari esa keyingi investitsion qarorlarga ta’sir qilishi kerak 
(2-rasm).

1	  Manba: Muallif tomonidan investitsion jarayonlarni boshqarishning nazariy yondashuvlari va tashkiliy-iqtisodiy mexanizm elementlarini 
umumlashtirish asosida ishlab chiqilgan.

2-rasm. Investitsion jarayonlarni boshqarishning 
asosiy tamoyillari va ularning mazmuni2

Taklif etilayotgan tashkiliy-iqtisodiy mexanizm sakkizta asosiy funksional blokdan iborat: strategik 
boshqaruv, tashkiliy mexanizm, moliyaviy-iqtisodiy boshqaruv, investitsion loyihalarni baholash, monitoring va 
nazorat, risk-menejment, raqamlashtirish hamda postinvestitsion audit.

Strategik boshqaruv bloki investitsion siyosat, ustuvor yo‘nalishlar, maqsadli ko‘rsatkichlar va kapital 
qo‘yilmalar chegaralarini belgilaydi. Tashkiliy blok vakolatlar, qaror qabul qilish darajalari va bo‘linmalararo 
hamkorlikni shakllantiradi.

Moliyaviy-iqtisodiy blok investitsiya manbalari, kapital qiymati, qarz yuklamasi, pul oqimlari va moliyaviy 
barqarorlikni boshqaradi. Loyihalarni baholash bloki NPV, IRR, qoplanish muddati, strategik muvofiqlik, energiya 
samaradorligi, ekologik ta’sir va risk ko‘rsatkichlarini birlashtiradi [10].

Monitoring va nazorat bloki loyiha budjeti, muddati, jismoniy bajarilish darajasi va kutilayotgan iqtisodiy 
samarani kuzatadi. Risk-menejment bloki risklarni aniqlash, baholash, kamaytirish va qoldiq riskni nazorat 
qilishga xizmat qiladi. Raqamlashtirish bloki barcha investitsion ma’lumotlarni yagona platformada birlashtiradi. 
Postinvestitsion audit esa rejalashtirilgan va haqiqiy natijalarni taqqoslab, kelgusidagi boshqaruv qarorlari 
uchun korporativ bilim bazasini shakllantiradi (3-rasm).

2	  Manba: muallif ishlanmasi. Investitsion jarayonlarni samarali boshqarishning strategik, tashkiliy, iqtisodiy va nazorat tamoyillarini 
tizimlashtirish asosida ishlab chiqilgan.

3-rasm. Tashkiliy-iqtisodiy mexanizmning funksional 
bloklari va ularning tavsiya etilgan ulushlari3

Investitsion boshqaruvning tashkiliy tuzilmasini strategik, muvofiqlashtiruvchi va operatsion darajalarga 
ajratish maqsadga muvofiq.

Strategik darajada korxona rahbariyati investitsion strategiyani, kapital qo‘yilmalar limitini, investitsion 
portfel tuzilmasini va yirik loyihalarni tasdiqlaydi. Ushbu daraja investitsion qarorlarning korxona rivojlanish 
strategiyasiga mosligini ta’minlaydi. Muvofiqlashtiruvchi darajada moliya, texnika, ishlab chiqarish, strategiya, 
yuridik va risk bo‘linmalari vakillaridan iborat investitsion qo‘mita faoliyat yuritadi. Qo‘mita loyihalarni qiyosiy 
baholaydi, alternativalarni ko‘rib chiqadi va investitsion portfel balansini nazorat qiladi [11].

Operatsion darajada loyiha rahbari va loyiha ofisi loyiha budjeti, grafigi, shartnomalari, risklari va 
hisobotlarini boshqaradi. Loyiha ofisi texnik bo‘linmalar faoliyatini almashtirmaydi, balki ularning ishini yagona 
metodika asosida muvofiqlashtiradi. Vakolatlarning bunday taqsimlanishi investitsion qarorni qabul qilish va uni 
amalga oshirish funksiyalarini ajratadi, manfaatlar to‘qnashuvini kamaytiradi va javobgarlikni aniq belgilaydi. 
Taklif etilayotgan mexanizm investitsion jarayonni uzluksiz boshqaruv sikli sifatida tashkil etadi. Sikl strategik 
diagnostikadan boshlanib, postinvestitsion audit va qayta aloqa bilan yakunlanadi. Strategik diagnostika 
bosqichida korxonaning asosiy vositalari, texnologik eskirish darajasi, xarajatlar tarkibi, energiya va resurs 
sig‘imi, bozor holati hamda moliyaviy imkoniyatlari tahlil qilinadi [12].

Keyingi bosqichda investitsion ehtiyojlar aniqlanib, ular majburiy, qo‘llab-quvvatlovchi, samaradorlikka 
yo‘naltirilgan, innovatsion, ekologik va transformatsion loyihalarga ajratiladi. Shundan so‘ng loyihalar 
yagona pasport asosida shakllantiriladi, dastlabki saralashdan o‘tkaziladi va ko‘p mezonli baholash asosida 
ustuvorlashtiriladi. Tanlangan loyihalar investitsion portfelga birlashtirilib, moliyalashtirish manbalari va risk 
taqsimoti belgilanadi.

Amalga oshirish davrida loyiha ko‘rsatkichlari raqamli monitoring orqali nazorat qilinadi. Loyiha 
yakunlangach, postinvestitsion audit o‘tkazilib, olingan natijalardan yangi qarorlar uchun qayta aloqa sifatida 
foydalaniladi.

Investitsion loyihalarni faqat moliyaviy ko‘rsatkichlar asosida baholash sanoat loyihalarining murakkab 
tabiatini to‘liq aks ettirmaydi. Masalan, ekologik xavfsizlik yoki ishlab chiqarish ishonchliligiga qaratilgan loyiha 
to‘g‘ridan-to‘g‘ri yuqori rentabellik bermasligi mumkin, biroq katta yo‘qotishlarning oldini olishga xizmat qiladi 
(4-rasm).

3	  Manba: muallif ishlanmasi. Tashkiliy-iqtisodiy mexanizmning asosiy funksional bloklarini tizimlashtirish va ularning tavsiya etilgan 
ulushlarini baholash asosida ishlab chiqilgan.

4-rasm. Investitsion jarayonlarni 
boshqarishning uzluksiz sikli4

Shu sababli baholash tizimida strategik muvofiqlik, qoplanish muddati, ishlab chiqarish samaradorligi, 
energiya va resurs samaradorligi, texnologik yangilanish, eksport salohiyati, mahalliylashtirish, ekologik 
ta’sir va risk darajasi birlashtirilishi lozim. Integrallashgan loyiha bahosi quyidagi formula orqali aniqlanishi 
mumkin:

IBᵢ = Σ wⱼ × bᵢⱼ,

bu yerda: IBᵢ — i-loyihaning integrallashgan bahosi; wⱼ — j-mezonning vazni; bᵢⱼ — loyiha bo‘yicha j-mezonning 
ballik bahosi.

Ko‘p mezonli baholash turli mazmundagi loyihalarni yagona axborot maydonida solishtirish imkonini beradi. 
Bunda eng yuqori moliyaviy natijaga ega loyiha emas, balki korxona strategiyasi va resurs cheklovlariga eng 
mos loyiha ustuvor bo‘lishi mumkin.

Investitsion portfel korxonaning bir vaqtning o‘zida amalga oshirayotgan yoki rejalashtirayotgan investitsion 
loyihalari majmuidir. Portfel boshqaruvi alohida loyihalarni baholashdan farqli ravishda, ularning o‘zaro 
bog‘liqligi, umumiy resurs talabi va risklar konsentratsiyasini hisobga oladi. Muvozanatli portfelda xavfsizlik va 
ekologiya, aktivlarni almashtirish, xarajatlarni kamaytirish, quvvatlarni kengaytirish, raqamlashtirish va strategik 
transformatsiya loyihalari o‘rtasida optimal nisbat shakllantiriladi. Portfelni shakllantirishda kapital cheklovi, 
loyiha muddati, o‘zaro texnologik bog‘liqlik, xodimlar va pudratchilar quvvati, moliyaviy risk hamda kutilayotgan 
iqtisodiy samara hisobga olinishi kerak.

Korxona resurslarini kengaytirish loyihalari bilan bir qatorda operatsion xavfsizlik va texnik xizmat 
ko‘rsatishga yo‘naltirilgan loyihalar o‘rtasida oqilona taqsimlash muhim ahamiyatga ega. Shuningdek, qo‘llab-
quvvatlovchi loyihalarni moliyalashtirish bilan birga texnologik rivojlanishga yo‘naltirilgan loyihalarning ham 
mutanosibligini ta’minlash lozim. Shu sababli portfel muvozanati tashkiliy-iqtisodiy mexanizmning muhim 
vazifasidir. Investitsion loyiha samaradorligi tanlangan texnologik yechim bilan bir qatorda moliyalashtirish 
tuzilmasiga ham bog‘liq. Uzoq muddatda daromad yaratadigan loyihani moliyalashtirishda loyiha 

4	  Manba: muallif ishlanmasi. Investitsion jarayonlarni strategik diagnostikadan postinvestitsion auditgacha bo‘lgan uzluksiz boshqarish 
bosqichlarini tizimlashtirish asosida ishlab chiqilgan.

muddati va pul oqimlariga mos moliyaviy manbalarni tanlash likvidlik barqarorligini ta’minlashga xizmat 
qiladi. Moliyalashtirish manbalari sifatida sof foyda, amortizatsiya, bank krediti, lizing, obligatsiya, loyiha 
moliyalashtirishi, strategik investor mablag‘lari va yashil moliyalashtirish instrumentlaridan foydalanish 
mumkin [13].

Kapitalning o‘rtacha tortilgan qiymati WACC (weighted average cost of capital) ko‘rsatkichi orqali 
baholanadi. Qarzni qaytarish jadvali esa loyiha pul oqimlari bilan moslashtirilishi kerak. Bunda qarzga 
xizmat ko‘rsatishni qoplash koeffitsiyenti investitsion loyihaning moliyaviy barqarorligini aniqlashga yordam 
beradi. Moliyalashtirish manbalarini diversifikatsiya qilish korxonaning moliyaviy barqarorligini ta’minlash va 
moliyalashtirish imkoniyatlarini kengaytirishga xizmat qiladi. Eksport tushumiga ega korxonalarda valyuta 
qarzlarini tabiiy xedjirlash imkoniyati ham mavjud. Moliyaviy boshqaruvning asosiy vazifasi eng arzon manbani 
tanlash emas, balki loyiha muddati, risk darajasi va pul oqimlariga mos optimal moliyalashtirish kombinatsiyasini 
shakllantirishdir.

Investitsion risk loyiha natijalarining rejalashtirilgan ko‘rsatkichlardan og‘ish ehtimolini ifodalaydi. Sanoat 
loyihalarida texnologik, qurilish, moliyaviy, valyuta, bozor, xomashyo, ekologik, kontrakt va operatsion risklar 
bir-biri bilan o‘zaro bog‘langan holda namoyon bo‘ladi. Risklarni samarali boshqarish uchun har bir loyiha 
bo‘yicha risklar reyestri yuritilishi kerak. Reyestrda risk tavsifi, ehtimolligi, oqibat darajasi, mas’ul shaxs, javob 
chorasi va qoldiq risk ko‘rsatiladi.

Riskning umumiy darajasi ehtimollik va zarar ko‘lami ko‘paytmasi sifatida baholanishi mumkin:

Rᵢ = Pᵢ × Lᵢ,

bu yerda: Pᵢ — riskning yuz berish ehtimoli; Lᵢ — uning iqtisodiy yoki operatsion oqibatlari ko‘lami.
Ssenariy tahlili bazaviy, optimistik va ehtiyotkor variantlarda loyiha natijalarini baholash imkonini beradi. 

Sezgirlik tahlili esa natijaviy ko‘rsatkichlarning xomashyo narxi, valyuta kursi, loyiha muddati va quvvat yuklamasi 
kabi omillarga qanchalik bog‘liqligini aniqlaydi.

Risk-menejmentning maqsadi risklarni korxona qabul qilishi mumkin bo‘lgan chegarada boshqarish va 
riskka mos iqtisodiy natijani ta’minlashdan iborat. Investitsion boshqaruvning samaradorligi tezkor va ishonchli 
axborotga bog‘liq. Yirik sanoat korxonalarida moliyaviy ma’lumotlar, xaridlar, shartnomalar, qurilish grafigi va 
ishlab chiqarish ko‘rsatkichlarini o‘zaro integratsiyalashgan axborot tizimlarida yuritish boshqaruv qarorlarini 
tezkor qabul qilish imkonini beradi.

Yagona raqamli investitsion platforma loyiha pasporti, budjet, shartnomalar, xaridlar, muddat, jismoniy 
bajarilish, risklar, to‘lovlar va kutilayotgan iqtisodiy samarani birlashtirishi kerak. Raqamli boshqaruv paneli 
rahbariyatga reja va haqiqiy xarajatlar, loyiha tayyorligi, kritik og‘ishlar, risklar va prognoz natijalarni real vaqtga 
yaqin rejimda ko‘rsatadi. Raqamlashtirish faqat ma’lumotlarni elektron shaklga o‘tkazish emas. U qaror qabul 
qilish tezligini oshirish, og‘ishlarni erta aniqlash va boshqaruv javobgarligini kuchaytirishga xizmat qilishi kerak. 
Investitsion monitoringda mablag‘larning o‘zlashtirilishi va qurilish ishlarining jismoniy bajarilishi bilan bir 
qatorda yakuniy iqtisodiy natijalarni ham kompleks baholash muhim ahamiyatga ega. Monitoring loyiha qiymati, 
muddati, texnik tayyorlik, ishga tushirish, quvvatdan foydalanish, mahsulot tannarxi, energiya tejalishi va real 
iqtisodiy samara kabi ko‘rsatkichlarni qamrab olishi lozim [14].

Postinvestitsion audit loyiha yakunlangandan keyin rejalashtirilgan va amaldagi qiymat, muddat, quvvat, 
daromad, xarajatlar tejalishi va boshqa ko‘rsatkichlarni taqqoslaydi. Audit xulosalaridan kelgusidagi loyihalar 
uchun metodik manba sifatida foydalanilishi kerak. Bu korxonada ilg‘or tajribalarni tizimlashtirish va investitsion 
boshqaruvning institutsional xotirasini shakllantirishga xizmat qiladi. Korxonalarda investitsion boshqaruv 
mexanizmi turli yetuklik darajalarida bo‘lishi mumkin. Boshlang‘ich darajada tizimning asosiy elementlari 
shakllantirilib, qarorlar alohida tashabbuslar asosida qabul qilinadi.

Fragmentar darajada ayrim moliyaviy yoki texnik elementlar mavjud bo‘lib, ularni yagona tizim 
doirasida o‘zaro integratsiyalash imkoniyati mavjud. Tizimlashayotgan darajada asosiy tartiblar va 
mezonlar shakllanadi hamda monitoring va qayta aloqa mexanizmlarini izchil rivojlantirish imkoniyati 
yuzaga keladi.

Integrallashgan darajada strategiya, loyihalarni baholash, portfel boshqaruvi, moliyalashtirish va monitoring 
yagona tizim sifatida faoliyat yuritadi. Strategik yetuk darajada esa mexanizm doimiy ravishda takomillashtiriladi, 
raqamli texnologiyalar va postinvestitsion audit natijalari qaror qabul qilish jarayoniga muntazam ta’sir ko‘rsatadi 
[15] (5-rasm).

5-rasm. Investitsion boshqaruv mexanizmining yetuklik darajalari5

X U L O S A  V A  T A K L I F L A R
Tadqiqot natijalari asosida sanoat korxonalarida investitsion jarayonlarni boshqarish samaradorligini 

oshirish, investitsion qarorlarning asoslanganligini kuchaytirish, mavjud moliyaviy va tashkiliy resurslardan 
oqilona foydalanish hamda investitsion loyihalarning uzoq muddatli natijadorligini ta’minlashga qaratilgan 
quyidagi ustuvor taklif va tavsiyalar ishlab chiqildi: 1) korxona investitsion strategiyasini ishlab chiqish va uni 
umumiy rivojlanish strategiyasi bilan uyg‘unlashtirish; 2) barcha investitsion tashabbuslar uchun yagona loyiha 
pasportini joriy etish; 3) investitsion qo‘mita va professional loyiha ofisini shakllantirish; 4) loyihalarni ko‘p 
mezonli baholash va ustuvorlashtirish metodikasini qo‘llash; 5) alohida loyihalarni emas, investitsion portfelni 
boshqarishga o‘tish; 6) moliyalashtirish manbalarini loyiha muddati, pul oqimi va risk darajasiga moslashtirish; 
7) doimiy risklar reyestri, ssenariy va sezgirlik tahlilini joriy etish; 8) yagona raqamli investitsion platforma va 
boshqaruv panelini yaratish; 9) postinvestitsion auditni majburiy boshqaruv elementi sifatida qo‘llash; 10) 
korxona, universitet va ilmiy-tadqiqot tashkilotlari o‘rtasidagi kooperatsiyani rivojlantirish.

Takomillashtirilgan tashkiliy-iqtisodiy mexanizm investitsion qarorlar sifatini oshirish, loyiha tanlovining 
asoslanganligini kuchaytirish va kapital resurslarini strategik ustuvor yo‘nalishlarga yo‘naltirish imkonini 
beradi. Moliyaviy-iqtisodiy vositalarning tizimli qo‘llanilishi qarz yuklamasi va likvidlik riskini maqbul darajada 
boshqarishga, moliyalashtirish tuzilmasining loyiha pul oqimlariga muvofiqligini ta’minlashga xizmat qiladi.

Ko‘p mezonli baholash va portfel boshqaruvi korxonaning texnologik, ekologik va bozor maqsadlari 
o‘rtasida muvozanatni shakllantiradi. Risklar reyestri va raqamli monitoring og‘ishlarni erta aniqlashga xizmat 
qiladi. Postinvestitsion audit boshqaruv qarorlarining sifatini muntazam ravishda takomillashtirish imkonini 
beradi. Natijada korxona investitsiya hajmini o‘zlashtirishdan investitsion qiymat yaratishga yo‘naltirilgan 
boshqaruv modeliga o‘tadi. Maqolada sanoat korxonalarida investitsion jarayonlarni boshqarishning tashkiliy-
iqtisodiy mexanizmi strategik, tashkiliy, moliyaviy-iqtisodiy, loyiha, monitoring, risk, raqamli va postinvestitsion 
audit bloklarini birlashtiruvchi yaxlit tizim sifatida talqin qilindi.

Mualliflik yondashuvida investitsion boshqaruv mexanizmining asosiy mazmuni investitsiya hajmini 
taqsimlashdan kapital qo‘yilmalar natijadorligi, risk darajasi va yaratilayotgan iqtisodiy qiymatni boshqarishga 
o‘tish bilan belgilanadi.

Taklif etilgan model sanoat korxonalarida investitsion strategiya, investitsion qo‘mita, loyiha ofisi, yagona 
loyiha pasporti, ko‘p mezonli baholash, portfel boshqaruvi, raqamli monitoring va postinvestitsion auditni joriy 
etishda metodik asos sifatida qo‘llanilishi mumkin (6-rasm).

5	  Manba: muallif ishlanmasi. Investitsion boshqaruv tizimining shakllanganlik, integratsiyalashuv va strategik rivojlanish darajalarini 
umumlashtirish asosida ishlab chiqilgan.

6-rasm. Takomillashtirilgan mexanizmning kutilayotgan ta’sir yo‘nalishlari6

Tadqiqot natijalari sanoat korxonalarida investitsion jarayonlarni samarali boshqarish alohida moliyaviy yoki 
texnik qarorlar majmui emas, balki strategik, tashkiliy va iqtisodiy elementlarni birlashtiruvchi yaxlit mexanizmni 
talab etishini ko‘rsatdi.

Taklif etilayotgan tashkiliy-iqtisodiy mexanizm strategik diagnostika, investitsion ehtiyojlarni aniqlash, 
loyihalarni ko‘p mezonli baholash, investitsion portfelni shakllantirish, moliyalashtirish va risklarni boshqarish, 
raqamli monitoring hamda postinvestitsion auditni uzluksiz boshqaruv sikliga birlashtiradi.

Mazkur mexanizmning tashkiliy qismi vakolat, javobgarlik va bo‘linmalararo hamkorlikni belgilasa, iqtisodiy 
qismi kapital qiymati, pul oqimlari, loyiha samaradorligi, risk va yakuniy natijalarni baholashga asoslanadi.

Investitsion loyihalarni baholashda qoplanish muddati va rentabellik ko‘rsatkichlari bilan bir qatorda 
strategik muvofiqlik, texnologik yangilanish, energiya va resurs samaradorligi, ekologik ta’sir, eksport salohiyati 
hamda risk darajasini ham hisobga olish maqsadga muvofiq.

Investitsion portfelni boshqarish alohida loyihalar o‘rtasidagi resurs va risk muvozanatini ta’minlaydi. 
Moliyalashtirish manbalarini loyiha hayotiy sikliga moslashtirish esa korxonaning moliyaviy barqarorligini 
oshiradi.

Raqamli monitoring va postinvestitsion audit investitsion boshqaruvni tezkor nazorat, oldindan ogohlantirish 
va doimiy takomillashtirish tamoyillariga asoslangan tizimga aylantiradi.

Umuman olganda, taklif etilgan mexanizm sanoat korxonalarida investitsion faoliyatni kapital mablag‘larni 
o‘zlashtirish jarayonidan iqtisodiy qiymat, texnologik yangilanish va uzoq muddatli raqobatbardoshlikni 
yaratishga.

